
Numri i lëndës: 2023:111290 

Datë: 13.11.2023 

Numri i dokumentit:     04910028 

 

PKr.nr. 64/2023 

 

EMËR TË POPULLIT 

 

 

GJYKATA THEMELORE NË PRIZREN, Departamenti për Krimet e Rënda, 

kryetarja e trupit gjykues Ajser Skenderi dhe anëtarët e trupit gjykues-gjyqtarët Teuta Krusha 

dhe  Artan Sejrani, në çështjen penale ndaj të akuzuarit S.H., nga Novi Pazari-Republika e 

Serbisë, për shkak të  veprës penale kontrabandim me migrantë nga neni 164 paragrafi 1 të KP, 

i akuzuar sipas aktakuzës të Prokurorisë Themelore në Prizren-Departamenti për krime të rënda 

PP/I.nr.77/2023 të datës 09.06.2023, pas mbajtjes së shqyrtimit gjyqësor publik,të mbajtur në 

prezencë  të Prokurorit të Shtetit Genc Nixha, të  akuzuarit dhe mbrojtësve avokat V.M., nga 

Prizreni dhe I.D., Gjakova, më datë 07.11.2023 morri e shpalli, ndërsa me datën 13.11.2023  e 

përpiloi me shkrim këtë:  

 

 

A K T GJ Y K I M 

I akuzuari: 

 
S.H.,, nga i ati ........ dhe e ëma ........– e vajzërisë ........, i lindur më ........në Novi Pazar – 

Serbi, ku edhe jeton në Rr. ‘........BB, e ka të kryer shkollën fillore, me profesion shofer,  i martuar, i 

ati i tre fëmijëve, i gjendjes së mesme ekonomike, boshnjak, shtetas i Republikës së Serbisë,  me nr. 

personal  ........, i cili gjendet në paraburgim nga data 16.05.2023. 

 

 

    ËSHTË FAJTOR 

 

 Se m e datë 16.05.2023, rreth orës 11:10, në pikën kufitare të Vërmicës është vërtetuar se 

me dashje merret me kontrabandim të migrantëve me qëllim të përfitimit të drejtpërdrejtë të dobisë 

pasurore për vete apo për personin tjetër nga hyrja e paligjshme e personave të cilët nuk janë shtetas 

të Republikës së Kosovës, në atë mënyrë që pasi policia kufitare ndalon kamionin e markës ‘......... – 

me targa të Serbisë NP-113-RM – pronë e personit juridik ‘’E...... DOO’’ me seli në Novi Pazar, të 

cilin kamion ishte duke e drejtuar i pandehuri dhe pas kontrollit të rimorkios së kamionit, me targa 

të regjistrit AE421NP, gjegjësisht pas hapjes së dyerve të saj, policia vëren katër (4) shtetas të huaj – 

emigrantë dhe atë: K.R., I.J:, A.A.,– që të tre nga Maroku dhe Y.A., nga Palestina, të cilët nuk kishin 

dokumente të identifikimit dhe pas intervistimit të tyre, të njejtit kanë pranuar se kanë bërë ujdi me 

të pandehurin ashtu që ky i fundit u ka premtuar atyre se do t’i dërgojë deri në Serbi për shumën e të 

hollave prej 500 € (pesëqind euro) për secilin prej tyre – gjithsej 2.000 € (dymijë euro), të cilët janë 

pajtuar dhe e kanë siguruar të pandehurin se paratë do t’i pranoj përmes ‘’Western Union’’ nga 

familjarët e tyre pasi të arrijnë në Serbi, e më pas i pandehuri është ndaluar nga ana e policisë së 

bashku me emigrantët, të cilët iu janë nënshtruar procedurave të rregullta nga autoritetet kompetente. 

-Këso dore ka kryer veprën penale kontrabandim me migrantë nga neni 164, par.1 të 

Kodit Penal. 

   

Andaj, gjykata konformë dispozitave të nenit 7, 17, 38, 39, 40, 42, 43,  69, 70, 79, në 

lidhje me nenin 164, par.1 të Kodit Penal, e  

 

         GJ Y K O N 

  

Me dënim me gjobë në shumën prej 500(pesëqind)euro,  si dhe me dënim me burgim në 

kohëzgjajte prej 2 (dy) viteve në të cilin dënim me burgim do ti llogaritet edhe koha e kaluar në 

paraburgim prej datës  16.05.2023 gjer në plotfuqishmërinë e aktgjykimit.  

 

Konform nenit 43 paragrafi 2 të KP-së është i obliguar që dënimin me gjobë në shumën 

prej 500(pesëqind)euro të paguaj në afat prej 15 ditëve pas plotfuqishmërisë së aktgjykimit. 

 

Konform nenit 43 paragrafi 3 të KP, nëse i njejti nuk dëshiron ose nuk mund ta paguajë 

gjobën, gjykata mund t ia zëvendësoj dënimin me gjobë me dënim me burgim, ashtu që 20 euro 

gjobë do të llogaritet barabartë me një ditë burgim. 

 

 

   URDHËR PËR KONFISKIM  

 

Konform nenit 277 pragrafi 1 të KPP në lidhje me nenin 235 paragrafi 1 nënparagrafi 1.9 

të KPP, konfiskohet kamioni i markës “MAN” , ngjyrë e verdhë, me targa të regjistrimit  ....... 

me numër të shasisë W ........... me rimorkio me targa AE 421NP me ngjyrë të verdhë, me numër 

të shasisë .........., leja e qarkullimit për kamion me numër serik ......... e lëshuar nga MUP RS/PU 

Novi Pazar, leja e qarkullimit për rimorkio me numër serik ......... e lëshuar nga MUP RS/PU 

Novi Pazar dhe çelësi i kamionit, si mjet i kryerjes së veprës penale. 

 

Obligohet i akuzuari S.H.,, që në emër të shpenzimeve gjyqësore – paushallit gjyqësor, 

të paguaj shumën prej 200 euro si dhe të paguaj shumën prej 50 euro për programin për 

kompensimin e viktimave të krimit, në afat prej 15 ditëve, pas plotfuqishmërisë së aktgjykimit. 

 

               A r s y e t i m  

 

          Prokuroria Themelore në Prizren - Departamenti për Krime të Rënda, kësaj gjykate ia ka 

parashtruar aktakuzën  PP/I.nr. 77/2023 të datës 09.06.2023  ndaj të akuzuarit S.H.,, për shkak 

të veprës penale kontrabandim me migrant nga neni 164 paragrafi 1 të Kodit Penal. 

          Prokurori i shtetit në fjalën e tij përfundimtare gjatë shqyrtimit gjyqësor të datës 

03.11.2023 ka deklaruar se pas përfundimit të shqyrtimit gjyqësor pa mëdyshje është vërtetuar 

se në veprimet e të akuzuarit S.H., janë formuar elementet e veprës penale kontrabandimi me 

migrant nga neni 164 paragrafi 1 të KPRK. Nga procesverbali i mundësisë hetuese të veçantë 

përmes deklaratave të dëshmitarëve është vërtetuar se ditën kritike me datën 16.05.2023 në 

pompën e benzinës “.......... OIL” që gjendet në Republikën e Shqipërisë, dëshmitarët, tre shtetas 

sirianë dhe një marokenë i janë afruar këtu të akuzuarit dhe në marrëveshje paraprake janë marr 

vesh që ta shfrytëzojnë automjetin e tij bartës për të kaluar kufijtë, të Republikës së Shqipërisë 

dhe për të hyrë në Republikën e Kosovës. Dëshmitarët kanë precizuar se të hollat kanë pasur që 

ti dorëzojnë në Republikën e Serbisë përmes “Western Unionit” duke kërkuar para nga familjarët 

përmes dokumentit të këtu të akuzuarit. Kur kanë mbërri në kufirin e Republikës së Kosovës 

kanë qenë dy automjete bartëse e që është vërtetuar edhe nga deklarata e dëshmitarit S.Lj., se i 

njejti ka hyrë i pari në territorin e Kosovës dhe deri sa i njejti e ka vazhduar rrugën këtu i akuzuari 

është ndalur dhe me kontrollimin paraprak dhe me hapjen e dyerve të kamionit është konstatuar 

se në brendinë e kamionit gjenden 4 shtetas të huaj. Në veprimet e këtu të akuzuarit S.H., është 

formuar elementi qenësor i veprës penale kontrabandimi me migrantë, mundësimi i kalimit të 

një shtetasi të huaj nga një shtet në shtetin tjetër pa dokumente. Po ashtu është vërtetuar se S.H., 

është marr vesh me këtu dëshmitarët që secili t ia u paguaj shumën prej 500 euro. Po ashtu nga 

foto dokumentacioni është vërtetuar se kur është ndalur kamioni bartës në brendinë e tij kanë 

qenë 4 shtetas të huaj. Ka propozuar që i njejti të shpallet fajtor dhe të dënohet sipas ligjit dhe që 

konform nenit 269 dhe 270 të KPP të konfiskohet kamioni me rimorkion të cilët janë të 

apostrofuara sipas urdhrit të gjykatës me numër PPr.nr.43/23 të datës 23.05.2023. 

 

Mbrojtësit e të akuzuarit S.H.,, avokat V.M., dhe Av.I.D., fjalën përfundimtare gjykatës 

ia kanë parashtruar në formën e shkruar dhe se gjatë elaborimit kanë deklaruar se nga provat e 

shqyrtuara në këtë çështje penale është vërtetuar se aktakuza është e pambuluar me provat e 

besueshme dhe se prokuroria nuk ka arritur që të dokumentoj fajësinë e të pandehurit e as që 

është vërtetuar se automjeti është përdorur për kryerjen e veprës penale. Procesverbali i 

mundësisë hetuese të veçantë i datës 19.05.2023 nuk mund të merret si provë e bazuar pasi që të 

dëmtuarit në deklaratat e tyre të dhënë në polici me datë 16.05.2023 kanë deklaruar në 

kundërshtim të plotë me këtë procesverbal të propozuar si provë me aktakuzë. Dëshmitari K.R., 

fillimisht ka deklaruar se kanë hyrë në kamion përmes ceradës të cilën e kanë prerë,për të 

ndryshuar më vonë deklaratën se kanë patur marrëveshje me vozitësin. Dëshmitari S.L., gjatë 

shqyrtimit gjyqësor të datës 30.10.2023 ka shpjeguar në tërësi ecurinë e udhëtimit nga Novi 

Pazari deri në Shqipëri dhe kontaktimin me të pandehurin dhe takimin te pompa e benzinës 

“.......... OIL”. Dëshmitari N.D.,–pronar dhe drejtor i firmës “E.... SHpk” nga Novi Pazari në 

mënyrë të detajuar e ka informuar trupin gjykues se firma e tij është firma e cila e ka veprimtarin 

e transportit ndërkombëtar të mallrave prej Kosovës dhe Shqipërisë për në Europë dhe 

anasjelltas. Nga deklarimi i të akuzuarit S.H., në mënyrë të padyshimtë vërtetohet se në asnjë 

mënyrë i akuzuari nuk është i involvuar në kryerjen e veprës penale e cila i vihet në barrë. 

Prokurori i shtetit nuk e ka vërtetuar dyshimin e bazuar të specifikuar në nenin 260 paragrafi 1 e 

njëkohësisht nuk e ka përshkruar e as që ka prezantuar provat e artikullueshme të cilat vërtetojnë 

se kamioni është mjet i kryerjes së ndonjë vepre penale. Andaj, ka propozuar që i akuzuari S.H., 

të lirohet nga akuza dhe se automjeti-kamioni ti kthehet Kompanisë “E.... SHPK” nga Novi 

Pazari. 

 

I akuzuari S.H., është pajtuar me fjalën përfundimtare të mbrojtësve së tij. 

 

Në rastin konkret për gjykatën nuk ka qenë kontestuse fakti se me datën 16.05.2023  në 

vendkalimin kufitar të Vërmicës, policia në kamionin të cilin e ka vozitur këtu i akuzuari ka 

hasur në 4 shtetas të huaj migrantë. Mirëpo kontestuse ka qenë se cilat janë veprimet e këtu të 

akuzuarit me të cilat veprime edhe do të formoheshin elementet esenciale të veprës penale 

kontrabandim me migrantë nga neni 164 paragrafi 1 të KP-së e cila vepër penale i vehet në barrë 

të akuzuarit,sipas aktakuzës së prokurorisë së shtetit. 

 

Andaj, në këtë drejtim për vërtetimin e drejtë dhe të plotë të gjendjes fasktike në këtë 

çështje penale,gjatë shqyrtimit gjyqësor të datës 30.10.2023 me propozim të mbrojtjes është 

dëgjuar dëshmitari Suad Ljuhar i cili ka deklaruar se me datën 15.05.2023 rreth orës 23:00 ka 

ardhur në pompën e benzinës “........  OIL”  në afërsi të kufirit me Kosovën diku rreth 60 km, ku 

ka qenë i parkuar Samiri me kamionin e tij e po ashtu edhe kolegu B. Është parkuar dhe ka ra që 

të flen e po ashtu edhe S ka qenë në kamionin e tij duke fjetur. Në ora 08:00 të mëngjesit e ka 

zgjuar S dhe e ka informuar derisa ishin duke pirë kafe se duhet që të shkon në fabrikën e qipsave 

“P” në Vushtri që ta ngarkojë kamionin me qips për të dërguar në Suedi.  Ka shtuar se gjatë 

kohës sa po udhëtonin bashkë me S., për në Kosovë nuk ka vërejtur diçka të dyshimtë në 

rimorkion e kamionit. 

 

Po ashtu në seancën e datës së lartëcekur është dëgjuar edhe dëshmitari N.D., , drejtor 

dhe pronar i firmës “E.... DOO” ,i cili ka deklaruar se firma mirret me transportin e mallrave dhe 

të  shërbimeve kryesisht Kosovë-Shqipëri për në Europë dhe anasjelltas. Ka cekur se këtu i 

akuzuari punon që 8-9 vite dhe me të njejtin nuk kanë pasur asnjë lloj problemi gjatë kësaj 

periudhe kohore. Kur e ka lajmëruar i akuzuari se ndodhet në kufirin e Republikës së Kosovës 

dhe se në rimorkion e kamionit janë hasur migrantët, i ka thënë se janë gjetur në karoseri të 

kamionit dhe se cerada ka qenë e prerë , atëherë i ka thënë të akuzuarit që të mos brengoset pasi 

që është në karoseri, nga arsyeja se kjo shpesh ndodh transportuesve që e kalojnë kufirin, të hyjnë 

migrantët në karoseri të kamionit dhe në sanduqet e kamionit ku zakonisht qëndrojnë gomat 

rezervë dhe pajisjet tjera. Samiri nuk ka përgjegjësi për karoseri gjersa flen, pasi që në çdo 

moment në kolonë ku pritet 24-48 orë ndodh që të hyn dikush, kjo ju ndodh të gjitha firmave 

transportuese në të gjitha vendkalimet kufitare. 

 

Gjykata gjatë shqyrtimit gjyqësor të datës 26.10.2023 i ka administruar provat materiale- 

ka lexuar vërtetimin mbi marrjen e përkohshme të sendeve të datës 16.05.2023, nga i cili vërtetim 

vërtetohet se ditën kritike me datë 16.05.2023 është konfiskuar kamioni “.........” së bashku me 

rimorkion dhe çelësat e kamionit. Nga foto dokumentacioni që gjendet në shkreast e lëndës me 

numër të rastit 2023-YWV 06 datë 16.05.2023 shihen migrantët e gjetur në kamion, foto e 

kamionit, foto ku shihet vendi i prerjes së mbulojës (cerada) në rimorkio me dimension 070 x 

0.40 si dhe foto e çelësit të kamionit, foto e këtu të akuzuarit dhe letërnjoftimit të tij. 

 

Poashtu gjatë shqyrtimit të datës së lartëcekur,është lexuar edhe procesverbali i 

mundësisë hetuese të veçantë Ppr.nr.43/2023 datë 19.05.2023, ku janë dëgjuar në cilësi të 

dëshmitarit K.R., shtetas Maroken, i cili ka deklaruar se nga Maroko ka udhëtuar me aeroplan 

në Stamboll të Turqisë, pastaj në Greçi, një pjesë të madhe të territorit të Greqisë ka kaluar në 

këmbë derisa ka arritur në Shqipëri-Sarandë, e pastaj në këmbë ka arritur në Tiranë nga ka 

vazhduar me këmbë prej Tiranës deri te një pompë e benzinës. Te pompa e benzinës e kanë gjetur 

shoferin e kamionit, kanë biseduar dhe janë marr vesh që ti transportojë për në Serbi. Me shoferin 

ka biseduar vet ai dhe se janë marr vesh që secili prej tyre ti paguajë nga 500 euro, marrëveshja 

ka qenë që kur të arrijnë në Serbi t ia japin të  hollat dhe atë do të kërkonin që familja të dërgon 

të hollat përmes “Western Union” në Serbi. Shoferi iu ka hap derën e prapme të kamionit dhe 

kanë hyrë brenda. Gjatë seancës së mundësisë hetuese të veçantë dëshmitari e ka identifikuar 

këtu të pandehurin si vozitësin me të cilin ka biseduar.  

 

Në seancën e datës së lartëcekur të mundësisë hetuese të veçantë,është dëgjuar edhe 

dëshmitari I.J., shtetas  Maroken, i cili po ashtu ka deklaruar se qëllimi i tij ka qenë që të shkon 

në Evropë dhe se me të ka qenë edhe A., K., dhe Y.,.  Kanë shkuar së pari në Stamboll pastaj në 

Greqi, prej Greqisë në Shqipëri, në Tiranë dhe pastaj janë nisur për në Kosovë dhe janë ndalë në 

një pompë të benzinës. Derisa kanë pirë kafe shoku i grupit K., ka biseduar me vozitësin dhe se 

i  ka thënë se  me këtë vozitësin do të shkojnë deri në Serbi. Në kamion kanë hyrë nga dera  në 

pjesën e prapme, çmimi ka qenë 500 euro për person. Po ashtu në seancën e mundësisë hetuese 

të veçantë dëshmitari e ka identifikuar këtu të akuzuarin S.H., si vozitësin që e ka marr atë ditë.  

Në mbrojtjen e vet i akuzuari S.H., gjatë shqyrtimit gjyqësor të datës 30.10.2023 ka 

deklaruar se ditën kritike gjatë rrugës kur po udhëtonte në kamion nuk ka vërejtur asgjë të 

dyshimtë në rimorkion e kamionit deri tek kontrollimi i policisë dhe doganës. Kur është bërë 

kontrolli nga policia ka vërejtur që cerada është e prerë me një gjatësi dhe gjerësi prej 1 metër 

dhe se ka mundësi që personat të cilët janë gjetur në kamionin e tij të futen pa u vërejtur pasiqë 

kjo shpesh ndodh nëpër vendkalime kufitare. Ka shtuar se nuk ka patur për obligim që ta 

kontrollon kamionin, pasi kamioni ka qenë i zbrazët, nuk ka bllomba dhe nuk ka pasur mall. Ka 

shtuar se ka udhëtuar së bashku me kolegun e tij S, se kamioni i kolegut të tij ka kaluar doganën 

pa asnjë problem dhe i njejti ka qenë në një largësi prej 2 metra prej tij. 

 

Në bazë të provave të lartëcekura, pas vlerësimit të secilës provë një nga një dhe në  

lidhshmëri me njëra tjetrën, gjykata ka vërtetuar se në veprimet e të akuzuarit S.H., formohen 

elementet qenësore të veprës penale kontrabandim me migrant nga neni 164 paragrafi 1 të KP,  

pasiqë me datë 16.05.2023, rreth orës 11:10, në pikën kufitare të Vërmicës është vërtetuar se me 

dashje merret me kontrabandim të migrantëve - me qëllim të përfitimit të drejtpërdrejtë të dobisë 

pasurore për vete apo për personin tjetër nga hyrja e paligjshme e personave të cilët nuk janë shtetas 

të Republikës së Kosovës, në atë mënyrë që pasi policia kufitare ndalon kamionin e markës ‘....... – 

me targa të Serbisë ........ – pronë e personit juridik ‘’E...... DOO’’ me seli në Novi Pazar, të cilin 

kamion ishte duke e drejtuar i pandehuri dhe pas kontrollit të rimorkios së kamionit, me targa të 

regjistrit .........., gjegjësisht pas hapjes së dyerve të saj, policia vëren katër (4) shtetas të huaj – 

emigrantë dhe atë: K.R., I.J., A.A.,– që të tre nga Maroku dhe Y.A., nga Palestina, të cilët nuk kishin 

dokumente të identifikimit dhe pas intervistimit të tyre, të njejtit kanë pranuar se kanë bërë ujdi me 

të pandehurin ashtu që ky i fundit u ka premtuar atyre se do t’i dërgojë deri në Serbi për shumën e të 

hollave prej 500 € (pesëqind euro) për secilin prej tyre – gjithsej 2.000 € (dymijë euro), të cilët janë 

pajtuar dhe e kanë siguruar të pandehurin se paratë do t’i pranojë përmes ‘’Western Union’’ nga 

familjarët e tyre pasi të arrijnë në Serbi, e më pas i pandehuri është ndaluar nga ana e policisë së 

bashku me emigrantët, të cilët iu janë nënshtruar procedurave të rregullta nga autoritetet kompetente. 

 

Gjendjen e këtillë faktike gjykata e vërtetoi në bazë të dëshmisë së dëshmitarëve të 

dëgjuar në mundësinë hetuese të veçantë K.R., dhe I.J., shtetasve maroken të cilët në seancë kanë 

dëshmuar se në kamion kanë hyrë në atë mënyrë që vozitësi-këtu i akuzuari iu ka hapur derën, 

marrëveshja ka qenë që kur të mbërrin në Serbi secili prej tyre t ia paguajë shumën prej 500 euro 

si dhe që të dy dëshmitarët e dëgjuar gjatë seancës në sallën e gjykimit e kanë identifikuar këtu 

të akuzuarin S.H., si personin i cili i ka marr dhe i ka transportuar me kamion gjer në vendkalimin 

kufitar të Vërmicës ku edhe janë hasur nga policia. Ky fakt është vërtetuar edhe nga foto 

dokumentacioni që gjendet në shkresat e lëndës, ku edhe shihen shtetasit e huaj të fotografuar 

para kamionit ditën kritike kur janë hasur nga policia. Ku fakt është vërtetuar edhe  nga vërtetimi 

mbi sekuestrimin e përkohshëm të kamionit, pasi që policia ditën kritike e ka konfiskuar 

kamionin ku janë hasur migrantët. 

 

Sa i përket deklaratës së dëshmitarit S.L., deklarata e tij për gjykatën nuk ishte me 

relevancë nga fakti se dëshmitari nuk ka dëshmuar asgjë në lidhje me ngjarjen kritike 

respektivisht vetëm se ka udhëtuar me kamionin e tij ditën kritike së bashku me këtu të akuzuarin 

prej pompës së benzinës ku është takuar me të deri në vendkalimin kufitar të Vërmicës ku edhe 

i akuzuari është ndalur.  

 

Po ashtu edhe deklarata e dëshmitarit-pronarit të kamionit për gjykatën nuk ishte me 

relevancë, nga fakti se i njëjti vetëm ka treguar se si ndodhin situatat  në vendkalimet kufitare 

dhe se ka raste kur hyjnë migrantët pa leje, mirëpo sa i përket ditës kritike nuk ka mundur që të 

dëshmojë diçka konkrete.  

Sa i përket mbrojtjes së të akuzuarit sipas gjykatës mbrojtja e tij është vetëm tentim për t 

ju shmangur përgjegjësisë penale pasiqë sipas gjykatës nuk ekziston asnjë arsye që dëshmitarët 

e lartëcekur të dëgjuar në seancën e mundësisë hetuese të veçantë ta identifikojnë të akuzuarin 

si vozitësin i cili i ka transportuar me kamion po të mos ishte ashtu. Andaj, edhe mbrojtja e të 

akuzuarit se të njejtit kanë hyrë në kamion duke e prerë mbulojën –ceradën e kamionit për 

gjykatën është e papranueshme pasi që është në kundërshtim me deklaratat e dy dëshmitarëve të 

dëgjuar të cilët në mënyrë bindëse e kanë identifikuar të akuzuarin si vozitësin i cili vet ua ka 

hapur dyert e kamionit dhe iu ka lejuar që të futen brenda. Është fakt që dëshmitari K.R., në 

deklaratën e dhënë në polici me datën 16.05.2023 në fillim ka deklaruar se nuk ka qenë i sinqertë 

me policin sepse është friguar dhe ka gënjyer që në kamion ka hyrë duke e shqyer pjesën e 

sipërme të ceradës, me qëllim që mos ta qesin shoferin që kanë bërë marrëveshje. Mirëpo, edhe 

në deklaratën e dhënë në polici pastaj ka deklaruar se vet vozitësi i kamionit, të cilin edhe e kanë 

identifikuar gjatë seancës së mundësisë hetuese të veçantë ua ka hapur derën për të hyrë në 

kamion. Andaj,e  dhe pohimet e mbrojtjes se gjykata duhet të falë besim deklaratës së tij të dhënë 

në polici,e jo gjatë seancës së mundësisë hetuese të veçantë janë të pabaza, pasi që vet dëshmitari 

deklaron se ka gënjyer në polici sa i përket mënyrës se si janë futur në kamion. Andaj, duke marr 

parasysh këto fakte të pakontestueshme të vërtetuara gjykata edhe e shpalli fajtor këtu të 

akuzuarin S.H., për veprën penale kontrabandim me migrant nga neni 164 par.1 të KP, pasi që 

ditën kritike ka transportuar migrantët-shtetasit e huaj në mënyrë ilegale prej një shteti në shtetin 

tjetër, duke mos i respektuar formalitetet për kalimin e kufirit shtetëror, pa i përfillur kushtet e 

domosdoshme për hyrje të ligjshme dhe se e gjithë kjo është bërë me qëllim të përfitimit të 

drejtëpërdrejtë të dobisë financciare,nga fakti se i akuzuari ka patur që nga secili migrant të fitoj 

shumën prej 500 Euro sipas marrëveshjes, apo gjithsejt 2000 Euro në tërësi prej katër 

migrantëve.Andaj,bazuar në të lartëcekurat gjykata edhe e dënoi këtu të akuzuarin me dënim me 

gjobë dhe me burgim si në dispozitiv të këtij aktgjykimi,pasiqë që paraprakisht vërtetoi se është 

penalo juridikisht përgjegjës. 

 

Poashtu gjykata me urdhër të veçantë e konfiskoi edhe kamionin e cekur si më lartë 

pasiqë gjatë shqyrtimit gjyqësor konform nenit 270 par.1 të KPP u vërtetua se ka qenë mjet i 

kryerjes së veprës penale,se i akuzuari me atë kamion i ka transportuar migrantët dhe e ka kryer 

veprën penale për të cilën është dënuar nga gjykata. 

 

             Me rastin e marrjes së vendimit mbi dënimin konform nenit 69 dhe 70 të KPRK-së,  

përkitazi me llojin dhe lartësinë e dënimit, gjykata vlerësoi të gjitha rrethanat të cilat ndikojnë 

në të njëjtën duke marrë parasysh qëllimin e dënimit, të gjitha rrethanat të cilat ndikojnë në 

zbutjen apo rritjen e dënimit, shkallën e përgjegjësisë dhe motivet nga të cilat është kryer vepra 

penale. Gjykata si rrethanë lehtësuese morri parasysh faktin se  është hera e parë që i akuzuari 

ka ra në konflikt me ligjin,pasiqë nuk ka ndonjë provë-aktgjykim të plotëfuqishëm se i njëjti ka 

kryer edhe më herët ndonjë vepër penale,se është familjar, i martuar, i ati i tre fëmijëve Ndërsa 

prej rrethanave rënduese shkallën e lartë të pjesëmarjes së tij në kryerjen e veprës penale-këtu i 

akuzuari vet e ka hapur derën e kamionit dhe i ka futur brenda migrantët në kamion-gjë që tregon 

edhe vendosmërinë e tij për të kryer veprën penale,motivi i kryerjes së veprës penale-që është 

për përfitim material,pasi secili prej migrantëve sipas marrëveshjes është dashur që tia paguaj 

nga 500 Euro,intenzitetin e rrezikimit apo të dëmtimit të vlerës së mbrojtur,ku baza 

ndërkombëtare e inkriminimit të kësaj vepre penale është Protokoli kundër kontrabandimit të 

migrantëve përmes rrugëve,ujërave apo ajrit dhe se me këtë vepër penale mbrohen liritë dhe të 

drejtat themelore të migrantëve,si dhe regjimi i kalimit të ligjshëm të migrantëve prej një shteti 

në shtetin tjetër.Në rastin konkret është mendimi i gjykatës që dënimi i shqiptuar ndaj të 

akuzuarit, do të arrij qëllimin e tij konform nenit 38 të KPRK-së, se dënimi i shqiptuar është në 

harmoni me intensitetin e dëmtimit të vlerës së mbrojtur me dispozita përkatëse ligjore, si dhe 

me shkallën e përgjegjësisë penale të akuzuarit dhe se do të mundësoj një balancë të drejtë në 

mes të kërkesës që të akuzuarit t’i mundësohet risocializimi dhe kërkesës së shoqërisë që ai 

dënim me peshën e tij të ketë karakter të përgjithshëm dhe special parandalues nga kryerja e 

veprës penale, të shprehë gjykimin shoqëror për veprën penale, ngritjen e moralit dhe forcimin 

e detyrimit të respektimit të ligjit. Gjykata është e mendimit se dënimi i shqiptuar të akuzuarit 

është në shërbim të preventivës së përgjithshme, posaçërisht preventivës së posaçme,se do të 

ndikoj në forcimin e moralit të shoqërisë, përgjegjësisë dhe disiplinës së qytetarëve e të akuzuarit 

dhe se me këtë dënim do të mund të arrihet qëllimi i dënimit në të gjitha segmentet e tij.Gjykata 

vendosi për këtë lloj të dënimit pasi që krijoi bindjen se dënimi i shqiptuar i përgjigjet shkallës 

së përgjegjësisë së tij dhe se me këtë dënim do të arrihet qëllimi i dënimit që në të ardhmen të 

jetë më i kujdesshëm dhe që të përmbahet, nga veprimet e tilla apo të ngjashme.  

Nga të lartcekurat u vendos si në dispozitiv. 

Vendimi mbi konfiskimin e kamionit është marrë konform nenit 277 pragrafi 1 të KPP 

në lidhje me nenin 235 paragrafi 1 nënparagrafi 1.9 të KPP dhe nenin 270 të KPP.  

 Vendimi i gjykatës për llogaritjen e paraburgimit në dënimin e shqiptuar me burgim, 

është marrë në përputhje me nenin 79 paragrafi 1 të KPRK-së.  

 

            Vendimi mbi shpenzimet procedurale është marrë konform nenit 449 paragrafi 2 pika 

2.6. lidhur me nenin 450 paragrafi 1 të KPPRK-së. 

 

 Vendimi mbi taksën gjyqësore në emër të kompensimin e të viktimave të krimit, është 

marrë në pajtim me neni 36 par.3 nën par.3.2 të Ligjit për Kompensimin e Viktimave të Krimit 

Nr.8/L-109.  

 

GJYKATA THEMELORE PRIZREN  

 DEPARTAMENTI I KRIMEVE TË RËNDA   

                                                           2023:111290, 13.11.2023 

                                                                                                          Kryetarja e trupit gjykues 

                                                                                                                  Ajser Skenderi 

 

 KËSHILLË JURIDIKE: Kundër këtij aktgjykimi pala e pakënaqur ka të drejtë ankese 

në afat prej 30 ditëve, nga dita e pranimit, Gjykatës së Apelit në Prishtinë, nëpërmjet kësaj 

gjykata.  


